
                                              ՆԱԽԱԳԻԾ
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
<<----->> --------------------- 2013թ.     N -------Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ԴԵԿՏԵՄԲԵՐԻ 7-Ի N 1874-Ն  ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ  ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
      Ղեկավարվելով  <<Իրավական ակտերի մասին>>  ՀՀ  օրենքի 70-րդ   հոդվածի 1-ին մասով և հիմք ընդունելով <<Սոցիալական աջակցության մասին>> Հայաստանի Հանրապետության օրենքի 13-րդ հոդվածի պահանջները, Հայաստանի Հանրապետության Կառավարությունը որոշում է. 

1. Հայաստանի Հանրապետության Կառավարության 2006 թվականի դեկտեմբերի 7-ի «Ծեր և հաշմանդամ քաղաքացիներին խնամքի տրամադրման կարգն ու ծեր և հաշմանդամ քաղաքացիներին խնամքի տրամադրումը մերժելու հիմք հանդիսացող հիվանդությունների ցանկը հաստատելու մասին» N 1874-Ն որոշման մեջ (այսուհետ` որոշում) կատարել հետևյալ փոփոխությունները և լրացումները.
1) Որոշման վերնագրում,  տեքստում և հավելվածներում <<հաշմանդամ>> բառը փոխարինել <<հաշմանդամություն ունեցող>> բառերով.
2) Որոշման N 1 հավելվածում.

ա. 2-րդ կետից հետո լրացնել 2.1  կետ` հետևյալ բովանդակությամբ.

«2.1 Բնակչության սոցիալական պաշտպանության հաստատությունները (այսուհետ` հաստատություն) երկու տիպի են.

1) ընդհանուր` ծերերի և հաշմանդամություն ունեցող անձանց համար. 

2) հատուկ` քրոնիկ հոգեկան հիվանդություններ ունեցող անձանց համար:>>.

բ. 3-րդ կետը շարադրել հետևյալ խմբագրությամբ.

<<3. Խնամքը տրամադրվում է դրա կարիքն ունեցող, կյանքի դժվարին իրավիճակում հայտնված` ծերության սոցիալական կենսաթոշակի տարիքը լրացած, չաշխատող քաղաքացիներին և հաշմանդամություն ունեցող անձանց (այսուհետ` հաճախորդ):>>.

գ. 4-րդ կետը շարադրել հետևյալ խմբագրությամբ.

<<4. Հաճախորդներին խնամքը տրամադրվում է իրենց բնակության վայրի սոցիալական ծառայություններ տրամադրող տարածքային մարմինների կամ համալիր սոցիալական ծառայությունների տարածքային կենտրոնների (այսուհետ` գործակալություն) ղեկավարի` սույն կարգի 7-րդ կետում սահմանված` սոցիալական աշխատողի (դեպք վարողի) կատարած տնային այցելության արդյունքներով կազմված արձանագրության, եզրակացության և առաջարկության հիման վրա կայացրած որոշմամբ:>>.

դ. 5-րդ կետը ուժը կորցրած ճանաչել.

ե. 6-րդ կետը շարադրել հետևյալ խմբագրությամբ.

<<6. Խնամք ստանալու համար դրա կարիքն ունեցող հաճախորդը կամ խնամակալը կամ պատրոնը դիմում է հաճախորդի փաստացի բնակության վայրի գործակալություն:>>.

զ. 6-րդ կետից հետո լրացնել 6.1, 6.2, 6.3 և 6.4 կետեր` հետևյալ բովանդակությամբ.

<<6.1 Ընդհանուր տիպի հաստատություն ընդունվելու և տնային պայմաններում խնամք ստանալու համար հաճախորդը գործակալություն է ներկայացնում հետևյալ  փաստաթղթերը.

1)  դիմում, որում նշվում է խնամքի տեսակը.

2)  անձը հաստատող փաստաթուղթը և դրա պատճենը.

3)  հանրային ծառայությունների համարանիշը (սոցիալական ապահովության քարտը) կամ դրանցից հրաժարվելու մասին տեղեկանքը. 

4) տեղեկանք հաշմանդամության վերաբերյալ` տրված բժշկասոցիալական փորձաքննություն իրականացնող մարմնի կողմից.

5) տեղեկանք կենսաթոշակ նշանակող իրավասու մարմնից` կենսաթոշակի    չափի և տեսակի վերաբերյալ.

6) խնամքի տրամադրման համար դիմած հաճախորդի բժշկական քարտ, իսկ տնային պայմաններում խնամքի ծառայություններ տրամադրելու համար` քաղվածք մեծահասակի ամբուլատոր բժշկական քարտից:

6.2 Հատուկ տիպի հաստատություն ընդունվելու համար հաճախորդի խնամակալը (պատրոնը), բացի սույն կարգի 6.1. կետում նշված փաստաթղթերը, ներկայացնում է նաև.

1)   խնամակալի (պատրոնի) անձը հաստատող փաստաթուղթը և դրա պատճենը.

2)  խնամակալության և հոգաբարձության մարմնի որոշման պատճենը` տվյալ անձի նկատմամբ խնամակալություն (պատրոնաժ) սահմանելու մասին.

3) քաղաքացուն անգործունակ ճանաչելու դեպքում՝ դատարանի վճռի պատճենը քաղաքացուն անգործունակ ճանաչելու մասին.

4) քաղվածք հիվանդության պատմությունից կամ հոգեբուժական դիսպանսերի բժշկական քարտից:

6.3 Սույն կարգի 6.1 և 6.2 կետերում սահմանված փաստաթղթերը չեն պահանջվում, եթե դրանք ներառված են համապատասխան մարմինների էլեկտրոնային տեղեկատվական բազաներում:

6.4 Սոցիալ-վերականգնողական ցերեկային կենտրոն ընդունվելու համար քաղաքացին ներկայացնում է.

1)  դիմում,

2)  անձը հաստատող փաստաթուղթը.

3)  հանրային ծառայությունների համարանիշը (սոցիալական ապահովության քարտը) կամ դրանցից հրաժարվելու մասին տեղեկանքը. 

4) տեղեկանք հաշմանդամության վերաբերյալ` տրված բժշկասոցիալական փորձաքննություն իրականացնող մարմնի կողմից:>>

է. 8-րդ կետից հետո լրացնել նոր 8.1 կետով՝ հետևյալ բովանդակությամբ.

<<8.1 Անօգնական վիճակում հայտնված և ոչ աշխատանքային օրերին ու ժամերին ընդհանուր տիպի հաստատություն դիմած հաճախորդին հաստատության տնօրինության կողմից անհապաղ տրամադրվում է խնամքի անհրաժեշտ ծառայություններ: Այդ մասին առաջիկա աշխատանքային օրվա ընթացքում հաստատության տնօրինության կողմից տեղյակ է պահվում Հայաստանի Հանրապետության աշխատանքի և սոցիալական հարցերի նախարարությանը (այսուհետ` նախարարություն) և համապատասխան գործակալություն` սույն կարգի համաձայն հաճախորդի տեղավորումը հաստատություն իրականացնելու համար:>>.

ը. 11-րդ կետը շարադրել հետևյալ խմբագրությամբ.

<<11.Գործակալությունը խնամք տրամադրելու մասին կայացրած որոշման պատճենը 3 աշխատանքային օրվա ընթացքում ներկայացնում է նախարարություն:

թ. 12-րդ կետը շարադրել հետևյալ խմբագրությամբ.

<<12.Նախարարությունը գործակալությունից ստացած որոշումների հիման վրա իրականացնում է խնամքի և սոցիալական ծառայություններ ստանալու համար դիմած քաղաքացիների հաշվառում, կազմում հերթացուցակ ըստ դիմումի տրման օրվա, խնամքի տեսակի և համակարգում է նրանց խնամքի տրամադրման գործընթացը:Նախարարությունը ստեղծում և վարում է խնամք ստացողների անհատական տվյալների տեղեկատվական շտեմարան, որի վարման կարգը սահմանում է Հայաստանի Հանրապետության աշխատանքի և սոցիալական հարցերի նախարարը:».
ժ. 12-րդ կետից հետո  լրացնել 12.1 և 12.2 կետեր` հետևյալ բովանդակությամբ.

«12.1 Նախարարությունը խնամք տրամադրող կազմակերպություններից ստանալով օպերատիվ տեղեկատվություն ազատ տեղերի վերաբերյալ, այդ մասին անմիջապես տեղեկացնում է համապատասխան հերթացուցակի առաջին համարի հաճախորդի խնամքի տրամադրման վերաբերյալ որոշում կայացրած  գործակալություն:

12.2 Գործակալությունը նախարարությունից ստանալով սույն կարգի 12.1 կետով նախատեսված տեղեկատվությունը, հաճախորդին ոչ ուշ, քան 3 աշխատանքային օրվա ընթացքում ուղեգրում է խնամք տրամադրող համապատասխան կազմակերպություն, այդ մասին տեղեկացնելով նախարարությանը:».

ժա. 14-րդ, 15-րդ, 25-րդ, 28-31-րդ, 33-րդ, 34-րդ, 37-րդ, 38-րդ, 40-րդ և 42-րդ կետերից հանել <<բնակչության սոցիալական պաշտպանության>> բառերը.

ժբ. 16-րդ կետը շարադրել հետևյալ խմբագրությամբ. 

<<16. Խնամքի տրամադրումը հաճախորդին տնային պայմաններում և հաստատություններում կարող է մերժվել, եթե նա տառապում է Հայաստանի Հանրապետության կառավարության 2006 թվականի դեկտեմբերի 7-ի N 1874-Ն որոշման N2 հավելվածով սահմանված հիվանդությունների ցանկում ընդգրկված հիվանդություններից որևէ մեկով:>>.

ժգ. 18-րդ կետը շարադրել հետևյալ խմբագրությամբ.

<<18.Տնային պայմաններում խնամքը տրամադրվում է դրա կարիքն ունեցող, կյանքի դժվարին իրավիճակում հայտնված ծերության սոցիալական կենսաթոշակի տարիքը լրացած` չաշխատող միայնակ քաղաքացիներին, հաշմանդամություն ունեցող միայնակ անձանց և միայն նշված անձանցից կազմված ընտանիքներին, որոնց համար կազմվում է Հայաստանի Հանրապետության աշխատանքի և սոցիալական հարցերի նախարարի հաստատած սոցիալական դեպքի վարման հրահանգով սահմանված անհատական սոցիալական ծրագիր: Խնամքը տրամադրվում է ցերեկային ժամերին` ժամը 10-00-ից մինչև ժամը 18-00-ն ընկած ժամանակահատվածում, հաճախորդին նրա անհատական կարիքներին համարժեք` գործակալության սոցիալական աշխատողի (դեպք վարողի) կազմած անհատական սոցիալական ծրագրի հիման վրա: Տնային պայմաններում հաճախորդին տրամադրվում են հետևյալ ծառայությունները`

1) կենցաղային սպասարկում. 

2) առաջնային բժշկական օգնություն և սպասարկում. 

3) սոցիալ- հոգեբանական օգնություն.

4) իրավաբանական խորհրդատվություն:>>.

ժդ. 19-րդ կետը շարադրել հետևյալ խմբագրությամբ.

<<19. Գործակալության ուղեգիրը ստանալուց հետո տնային պայմաններում խնամք տրամադրող կազմակերպության մասնագետների խումբը (սոցիալական աշխատողը, բժիշկը և հոգեբանը) 7-օրյա ժամկետում կատարում է հաճախորդի տնային այցելություն, որի արդյունքում հաճախորդի հետ կնքվում է պայմանագիր` սույն կարգի 18-րդ կետում նշված անհատական սոցիալական ծրագրի իրականացման վերաբերյալ:>>.

ժե. 21-րդ կետը շարադրել հետևյալ խմբագրությամբ.

<<21. Սոցիալ-վերականգնողական ցերեկային կենտրոնը (այսուհետ`  կենտրոն) նախատեսված է ծերության սոցիալական կենսաթոշակի տարիքը լրացած, չաշխատող  քաղաքացիների և հաշմանդամություն ունեցող անձանց համար` ցերեկային ժամերին` ժամը 09-00-ից մինչև ժամը 18-00-ը, գործակալության սոցիալական աշխատողի (դեպք վարողի) կազմած անհատական սոցիալական ծրագրի հիման վրա` իրենց անհատական կարիքներին համարժեք սոցիալական ծառայություններ տրամադրելու նպատակով: Ըստ իրենց նպատակի, սպասարկվողների խմբի և տարիքային կազմի, կենտրոնները կարող են ունենալ տարբեր ուղղվածություն` նախատեսված ծերերի, հաշմանդամություն ունեցող անձանց, հոգեկան առողջության կամ մտավոր խնդիրներ ունեցող անձանց համար, ելնելով սպասարկվողների առանձնահատուկ կարիքներից և կենտրոնների կանոնադրական խնդիրներից:>>.

ժզ. 22-րդ կետում <<որոշման>> բառը փոխարինել <<կողմից տրված ուղեգրի>> բառերով.

ժէ. 24-րդ կետից հետո լրացնել 24.1 կետ` հետևյալ բովանդակությամբ.

<<24.1 Կենտրոնում հաճախորդին խնամքի տրամադրումը դադարեցվում է հաճախորդի կամ նրա օրինական ներկայացուցչի գրավոր դիմումի հիման վրա, խնամք տրամադրելու հիմքերի վերացման, hաճախորդի` մասնագիտացված բժշկական հաստատությունում բուժման կարիք ունենալու վերաբերյալ համապատասխան հաստատության եզրակացության հիման վրա, հաճախորդի կողմից կենտրոնի ներքին կանոնակարգի երեք և ավելի անգամ խախտման կամ հաճախորդի մահվան դեպքում:>>.

ժը. 26-րդ և 27-րդ կետերը շարադրել հետևյալ խմբագրությամբ.

<<26. Ընդհանուր տիպի հաստատությունը նախատեսված է խնամքի կարիք ունեցող, կյանքի դժվարին իրավիճակում հայտնված ներքոհիշյալ սոցիալական խմբերին դասված անձանց շուրջօրյա խնամքի, սոցիալական սպասարկման և բնակության համար, բացառությամբ սույն կարգի 27-րդ կետում նախատեսված անձանցից.
1) ծերության սոցիալական կենսաթոշակի տարիքը լրացած (այսուհետ` ծեր), չաշխատող միայնակ կենսաթոշակառուների. 

2) 18 տարին լրացած  հաշմանդամություն ունեցող անձանց. 

3) ընտանիքում աշխատունակ անդամ չունեցող ծեր քաղաքացիների.

4) ծեր կամ հաշմանդամություն ունեցող քաղաքացիների` ընտանիքում բռնության, սոցիալական մեկուսացվածության կամ բարոյահոգեբանական անհամատեղելի իրավիճակի առկայության դեպքում:

27. Հատուկ տիպի հաստատությունը նախատեսված է խնամքի կարիք ունեցող, կյանքի դժվարին իրավիճակում հայտնված 18 տարին լրացած քրոնիկ հոգեկան հիվանդությամբ կամ խորը մտավոր հետամնացությամբ հաշմանդամություն ունեցող, ծերունական փսիխոզով, ծանր արտահայտված սկլերոզով անձանց շուրջօրյա խնամքի, սոցիալական  սպասարկման և բնակության համար:>>.

ժթ.31-րդ կետը լրացնել «թ» ենթակետով` հետևյալ բովանդակությամբ. 

<<թ) աշխատանքային թերապիան>>.

ի. 35-րդ կետը շարադրել հետևյալ նոր խմբագրությամբ. <<Հաճախորդին առկա (ստացիոնար) բժշկական հաստատություն տեղափոխելու դեպքում ընդհանուր տիպի հաստատությունը կազմակերպում է նրա սննդի ապահովումը, իսկ հատուկ տիպի հաստատությունը նաև` խնամքը:>>.

իա. 37-րդ կետը <<կարող են>> բառերից հետո լրացնել <<տարվա մեջ առավելագույնը 3 անգամ, յուրաքանչյուր անգամ>> բառերով.

իբ. 39-րդ կետը շարադրել հետևյալ խմբագրությամբ.

       <<39. Ընդհանուր տիպի հաստատության հաճախորդը հոգեկան խանգարումներով և անձի արտահայտված աթերոսկլերոտիկ փոփոխություններով ընթացող հիվանդությունների դեպքում տեղափոխվում է հատուկ հաստատություն:>>
       իգ. որոշումը լրացնել նոր 39.1 և 39.2 կետերով՝ հետևյալ բովանդակությամբ.
<<39.1 Ընդհանուր տիպի հաստատության ղեկավարը, հաճախորդի հոգեկան առողջության վերաբերյալ հոգեբույժի եզրակացությունը ստանալուց հետո տեղեկացնում է նրա հարազատին` հաճախորդին սույն կարգի համաձայն, հատուկ տիպի հաստատություն տեղափոխելու համար:

39.2 Հաճախորդի հարազատների բացակայության կամ հաճախորդին հատուկ տիպի հաստատություն տեղափոխելուց նրանց հրաժարվելու դեպքում` հաստատության ղեկավարը դիմում է հաստատության գտնվելու վայրի խնամակալության և հոգաբարձության մարմին` հաճախորդին հատուկ տիպի հաստատություն տեղափոխման գործընթացը, համաձայն սույն կարգի, կազմակերպելու համար:>>.

իդ. 40-րդ կետում <<տեղյակ է պահում>> բառերից հետո, լրացնել <<շտապ բժշկական օգնության ծառայություն` մահվան փաստն արձանագրելու, դիակը դիահերձարան տեղափոխելու և սահմանված կարգով ոստիկանություն տեղեկացնելու համար, այնուհետև>> բառերով.

2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը: 

ՀԻՄՆԱՎՈՐՈՒՄ
<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ԴԵԿՏԵՄԲԵՐԻ 7-Ի N 1874-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ  ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
1.  Իրավական ակտի անհրաժեշտությունը (նպատակը)
      Հայաստանի Հանրապետության Կառավարության 2006 թվականի դեկտեմբերի 7-ի <<Ծեր և հաշմանդամ քաղաքացիներին խնամքի տրամադրման կարգն ու ծեր և հաշմանդամ քաղաքացիներին խնամքի տրամադրումը մերժելու հիմք հանդիսացող հիվանդությունների ցանկը հաստատելու մասին>> N1874-Ն որոշման մեջ փոփոխություններ կատարելը նպատակ ունի հստակեցնել  խնամքի կարիք ունեցող անձանց շրջանակը և տարանջատել  ընդհանուր տիպի ու հատուկ տիպի տուն-ինտերնատներ քաղաքացիների ընդունելությունը: Միաժամանակ, սույն նախագծում, որպես սոցիալական վերականգնման միջոց, ավելացվել է <<աշխատանքային թերապիայի>> մասին դրույթը: Հստակեցվել է նաև ընդհանուր տիպի հաստատություններից խնամվողների հատուկ տիպի հաստատություն տեղափոխման կարգը: Ամրագրվել է խնամվողի մահվան դեպքում շտապ բուժօգնության ծառայություն դիմելը:  Նոր կարգով, տուն-ինտերնատ ուղեգրման գործառույթը վերապահվում է համալիր սոցիալական ծառայությունների տարածքային մարմիններին: Նախագծում կատարվել են նաև  խմբագրական բնույթի շտկումներ:

1.1. Կարգավորման հարաբերությունների ներկա վիճակը և առկա խնդիրները
    ՀՀ Կառավարության 2006թ. դեկտեմբերի 7-ի 1874-Ն  որոշման համաձայն, տուն-ինտերնատ կարող է ընդունվել միայն օրենսդրությամբ նախատեսվող խնամվողներ չունեցող անձը, ինչը գործնականում հաճախ չէր պահպանվում, ելնելով կյանքի դժվարին իրավիճակում հայտնված` անօգնական վիճակում գտնվող և խնամքի կարիք ունեցող տարեցներին աջակցելու անհրաժեշտությունից, նույնիսկ անկախ զավակներ և այլ խնամողներ ունենալու հանգամանքից: Սույն նախագծով վերացվում է այդ սահմանափակումը, որն ինչպես տարիների փորձը ցույց է տվել, հնարավոր չի եղել պահպանել` տուն-ինտերնատ ընդունվել ցանկացող  կենսաթոշակառուների կյանքի ու առողջության պահպանման իրավունքի պաշտպանության անհրաժեշտությունից ելնելով:  Oրինակ` չնայած որ կենսաթոշակառուն ունենում է զավակներ, սակայն նրանք պատշաճ խնամք չեն տրամադրում իրենց ծնողին, կամ ընտանիքում այնպիսի բարոյա-հոգեբանական մթնոլորտ է, որ համատեղ ապրելը անհնար է: Սույն նախագծում հանվել է միայնակ լինելու սահմանափակումը,  սակայն այսուհետ խնամք տրամադրվելիս հաշվի է առնվելու կենսաթոշակառուի չաշխատելու հանգամանքը:

     Ներկայում  գործող կարգի համաձայն քաղաքացու ուղեգրումը խնամք տրամադրող կազմակերպություններ կատարում էր նախարարությունը` սոցիալական ծառայությունների տարածքային գործակալության եզրակացության հիման վրա: Նախագծում փոխվել է նաև այդ կարգը.  այսուհետ քաղաքացուն խնամք կտրամադրվի սոցիալական ծառայություն տրամադրող տարածքային մարմինների կամ համալիր /ինտեգրված/ սոցիալական ծառայությունների կենտրոնների ուղեգրով: Նախագծով կարևորվում է բազմամասնագիտական խմբերի, ինչպես նաև սոցիալական աշխատողի /դեպք վարողի/ ինստիտուտի ներդրումը, որոնց կողմից ընտանիքների կարիքների գնահատման արդյունքում տրված եզրակացությունը հիմք է հանդիսանալու հաճախորդին խնամք տրամադրելու որոշում կայացնելու համար: 

    Գործող կարգով, ընդհանուր տիպի տուն-ինտերնատում խնամվողի` հոգեկան առողջության խնդիրներ ունենալու դեպքում,  նա հատուկ տիպի տուն-ինտերնատ տեղափոխվում էր պարզեցված կարգով` միայն հոգեբույժների եզրակացությամբ: Այս գործընթացը  տուն-ինտերնատի ղեկավարության կողմից հնարավոր սուբյեկտիվ և կամայական վերաբերմունքի դրսևորումներից զերծ պահելու համար, սույն նախագծով առաջարկվում է կարգավորել գործընթացը և խնամվողի տեղափոխումն իրականացնել ընդհանուր հիմունքներով` սույն նախագծով հաստատվող կարգին համապատասխան: Տարբեր տուն-ինտերնատներում տարբեր կերպ է իրականացվում խնամվողների մահվան դեպքում շտապ բուժօգնություն, ոստիկանություն, խնամվողների հարազատներին տեղեկացնելու կարգը: Անհրաժեշտություն է զգացվում միասնական մոտեցում ամրագրել նաև այդ հարցում, մասնավորապես` մահվան բոլոր դեպքերում շտապ բուժօգնության ծառայություն դիմելը սույն փոփոխությամբ  դարձվում է պարտադիր:    
    1.2. Առկա  խնդրի առաջարկվող լուծումը
      Նախագծով առաջարկվում է հստակեցնել  խնամքի կարիք ունեցող անձանց շրջանակը, վերացնել անհարկի և անիրատեսական սահմանափակումները, պարզեցնել ծեր և հաշմանդամ քաղաքացիների խնամքի տրամադրման գործընթացը, առավել մատչելի դարձնել սոցիալական սպասարկման ծառայություններից նրանց օգտվելը, ինչպես նաև տարանջատել ընդհանուր տիպի և հատուկ տիպի տուն-ինտերնատներ ընդունվելու գործընթացը, հստակեցնել ընդհանուր տիպի տուն-ինտերնատից հատուկ տիպի տուն-ինտերնատ տեղափոխման կարգը:
     1.3. Ակնկալվող արդյունքը

    Օրենսդրական դաշտի կատարելագործումը և տարեց ու հաշմանդամ քաղաքացիներին սոցիալական պաշտպանության հաստատություններում տրամադրվող սոցիալական սպասարկման ծառայությունների  որակի բարձրացումը:
ՏԵՂԵԿԱՆՔ

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ԴԵԿՏԵՄԲԵՐԻ 7-Ի N 1874-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ  ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ  ԿԱՏԱՐԵԼՈՒ ԿԱՄ ՆՈՐ ԻՐԱՎԱԿԱՆ ԱԿՏԵՐ  ԸՆԴՈՒՆԵԼՈՒ  ԱՆՀՐԱԺԵՇՏՈՒԹՅԱՆ   ՎԵՐԱԲԵՐՅԱԼ

     Որոշման ընդունման կապակցությամբ  ՀՀ աշխատանքի և սոցիալական հարցերի նախարարի հրամանով կհաստատվեն <<Բնակչության սոցիալական պաշտպանության հաստատություն (տուն-ինտերնատ) քաղաքացիների ընդունելության, դուրս գրման /այդ թվում` ժամանակավոր դուրս գրման/, աշխատանքային թերապիայի կազմակերպման, ինչպես նաև տնային պայմաններում և սոցիալ-վերականգնողական  ցերեկային կենտրոններում տարեցներին և հաշմանդամություն ունեցող անձանց խնամքի ու սոցիալական ծառայությունների տրամադրման ընթացակարգերը>>:
ՏԵՂԵԿԱՆՔ

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ԴԵԿՏԵՄԲԵՐԻ 7-Ի N 1874-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ  ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ  ԵՎ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ԲԱՑԱԿԱՅՈՒԹՅԱՆ ՎԵՐԱԲԵՐՅԱԼ

      Որոշման ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում:
ՏԵՂԵԿԱՆՔ-ԱՄՓՈՓԱԹԵՐԹ 

<<ՀՀ կառավարության 2006թ. դեկտեմբերի 7‑ի N 1874-Ն որոշման մեջ փոփոխություններ և լրացումներ կատարելու մասին>> Հայաստանի Հանրապետության կառավարության որոշման նախագծի վերաբերյալ  ՀՀ շահագրգիռ նախարարների  առարկությունների և առաջարկությունների վերաբերյալ

	Առարկության, առաջարկութ

յան հեղինակը (առարկության, առաջարկութ

յան ամսաթիվը)
	Առարկության, առաջարկության  բովանդակությունը
	Եզրակացութ

յուն
	Կատարված

փոփոխությունները

	ՀՀ ֆինանսների նախարար

1/4.3-1/8246-13

13.06.2013թ.
	1. Նախագծի 1-ին կետի 3) ենթակետի զ. մասում ավելացնել դրույթ հետևյալ բովանդակությամբ.

<<Սույն կետի զ. մասով սահմանված փաստաթղթերը չեն պահանջվում, եթե դրանք ներառված են համապատասխան մարմինների էլեկտրոնային տեղեկատվական բազաներում>>:

2. Նախագծի 1-ին կետի 3) ենթակետի բ. մասով առաջարկվում է խնամքը տրամադրել դրա կարիքն ունեցող, կյանքի դժվարին իրավիճակում հայտնված` ծերության սոցիալական կենսաթոշակի տարիքը լրացած, չաշխատող քաղաքացիներին և 18 տարին լրացած հաշմանդամություն ունեցող անձանց (ներկայումս` խնամքը տրամադրվում է դրա կարիքն ունեցող ընտանիքում աշխատունակ անդամ կամ Հայաստանի Հանրապետության օրենսդրությամբ նախատեսված խնամող չունեցող ծերության սոցիալական կենսաթոշակի տարիքի հասած քաղաքացիներին և 18 տարին լրացած հաշմանդամներին): Նշված   փոփոխությունը բերում է շահառուների շրջանակի ընդլայնման, հետևապես ծախսերի ավելացման, որի ֆինանսական գնահատականը բացակայում է:

3. Նույն կետի 4) ենթակետով` ծեր և հաշմանդամ քաղաքացիներին խնամքի տրամադրումը մերժելու հիմք հանդիսացող հիվանդությունների ցանկից հանել <<Օնկոլոգիական հիվանդություններով` դեկոմպենսացիայի շրջանում, բացառությամբ հոսպիսային օգնության տրամադրման դեպքի>>  պարբերությունը: 

  Նշված   փոփոխությունը բերում է շահառուների շրջանակի ընդլայնման, հետևապես ծախսերի ավելացման, որի ֆինանսական գնահատականը բացակայում է:
	1. Ընդունվել է

2.Չի  ընդունվել 

3. Ընդունվել է


	1. Նախագծի 1-ին կետի 3) ենթակետում ավելացվել է նոր դրույթ` առաջարկված բովանդակությամբ:

2.Գործող կարգի համաձայն, տուն-ինտերնատ կարող է ընդունվել միայն օրենսդրությամբ նախատեսվող խնամվողներ չունեցող անձը, ինչը գործնականում հաճախ չէր պահպանվում, ելնելով կյանքի դժվարին իրավիճակում հայտնված` անօգնական վիճակում գտնվող և խնամքի կարիք ունեցող տարեցներին աջակցելու անհրաժեշտությունից, նույնիսկ անկախ զավակներ և այլ խնամողներ ունենալու հանգամանքից: Սույն նախագծով վերացվում է այդ սահմանափակումը, որն ինչպես տարիների փորձը ցույց է տվել, հնարավոր չի եղել պահպանել` տուն-ինտերնատ ընդունվել ցանկացող  կենսաթոշակառուների կյանքի ու առողջության պահպանման իրավունքի պաշտպանության անհրաժեշտությունից ելնելով: Ուստի առաջարկվող փոփոխությունը չի հանգեցնի շահառուների շրջանակի ընդլայնման և ծախսերի ավելացման: 

3. Նախագծի 4) ենթակետը հանվել է:

	ՀՀ տարածքային կառավարման նախարար
03/15/3410-13

26.06.2013թ.


	Նախագծի վերաբերյալ դիտողություններ և առարկություններ չունի
	
	

	ՀՀ առողջապահութ
յան նախարար
ԴԴ/02.2/6618-13

13.06.2013թ.
	1. Նախագծի 1-ին կետի 3) ենթակետի զ. պարբերությամբ լրացվող 6.1  կետի 6) ենթակետը խմբագրման կարիք ունի, քանի որ ՀՀ աշխատանքի և սոցիալական հարցերի նախարարի 2007թվականի ապրիլի 2-ի թիվ 57-Ն և ՀՀ առողջապահության նախարարի 2007թվականի ապրիլի 2-ի թիվ 584-Ն համատեղ հրամանով հաստատվել է խնամքի տրամադրման համար դիմած հաճախորդի բժշկական քարտի ձևը, որը լրացվում է բժշկական կազմակերպության կողմից խնամքի տրամադրման համար դիմած հաճախորդի դիմելու դեպքում

2. Նախագծի 1-ին կետի 3) ենթակետի իբ. պարբերությամբ փոփոխվող 40-րդ կետը, որտեղ առաջարկվում է <<տեղյակ է պահում>> բառերից հետո լրացնել <<շտապ բժշկական օգնության ծառայություն, այնուհետև>> բառերով, որից հետո գործող կարգում շարունակվող` <<հանգուցյալի հարազատներին (եթե այդպիսիք կան)` հուղարկավորությունը կազմակերպելու համար>> միտքը վերաձևակերպման կարիք ունի, քանի որ նման խմբագրմամբ կարելի է ենթադրել, որ հուղարկավորությունը կազմակերպելու պատասխանատվությունը դրվում է նաև շտապ բժշկական օգնության ծառայության վրա: Ուստի անհրաժեշտ է ավելի հստակ ձևակերպել շտապ բժշկական օգնության ծառայությունից ակնկալվող գործողությունները/միջոցառումները:


	1. Ընդունվել է

2. Ընդունվել է
	1. Ենթակետը խմբագրվել է և <<տեղեկանք հաճախորդի բնակության վայրի պոլիկլինիկայից` նրա առողջական վիճակի մասին>> բառակապակցությունը փոխարինվել է  <<Խնամքի տրամադրման համար դիմած հաճախորդի բժշկական քարտ>> բառակապակցությամբ, որն էլ համապատասխանում է ՀՀ աշխատանքի և սոցիալական հարցերի նախարարի 2007թվականի ապրիլի 2-ի թիվ 57-Ն և ՀՀ առողջապահության նախարարի 2007թվականի ապրիլի 2-ի թիվ 584-Ն համատեղ հրամանի պահանջներին:

2. Նախագծի 1-ին կետի 3) ենթակետի իբ.(ներկայիս` իգ.) պարբերությունը խմբագրվել է և հստակեցվել է շտապ բժշկական օգնության ծառայության գործողությունները (մահվան փաստի արձանագրում, դիակը դիահերձարան տեղափոխում և սահմանված կարգով ոստիկանություն տեղեկացում):

	ՀՀ արդարադատության նախարարի

01.08.2013թ.

02/4456-13
	1. Նախագծի 1-ին կետի 3-րդ ենթակետի <<ե>> պարբերությունը չի համապատասխանում ավելի բարձր իրավաբանական ուժ ունեցող իրավական ակտի դրույթներին. Այսպես` նախագծի հիշյալ պարբերությամբ լրացվող <<6.2>> կետի 3-րդ ենթակետում <<որոշման>> բառն անհրաժեշտ է փոխարինել <<վճռով>> բառով` համաձայն ՀՀ քաղաքացիական դատավարության օրենսգրքի 172-րդ հոդվածի պահանջների:

2. Նախագծի 1-ին կետի 3-րդ ենթակետի <<ժդ>> պարբերությունում անհրաժեշտ է հստակեցնել, թե ինչ ժամկետում է տնային պայմաններում խնամք տրամադրող կազմակերպության խումբը կատարում հաճախորդի տնային այցելություն:

3. Նախագծի 1-ին կետի 3-րդ ենթակետի <<ե>> և <<զ>> պարբերություններում անհրաժեշտ է խմբագրել <<բնակության վայրի գործակալություն>> արտահայտությունը, քանի որ խոսքը գնում է տարածքային մարմինների մասին:

4. Նախագծի նախաբանում անհրաժեշտ է հղումը կատարել <<Սոցիալական աջակցության մասին>> ՀՀ օրենքին:

5. Նախագծի 1-ին կետի 2-րդ և 3-րդ ենթակետերում <<տարեցներ>> բառը փոխարինել <<ծերեր>> բառով:

6. Նախագծի 1-ին կետի 3-րդ ենթակետի ,,դ,, պարբերությունում ,,հանել,, բառը փոխարինել ,,ուժը կորցրած ճանաչել.. բառերով, նույն ենթակետի ,,ե,, պարբերությունում ,,բովանդակությամբ,, բառը փոխարինել ,,խմբագրությամբ,, բառով< <<ԺԷ>> պարբերությունում ,,և,, բառը փոխարինել ,,կամ,, բառով:

7. Նախագծի 1-ին կետի 3-րդ ենթակետի ,,ի,, պարբերությունում պարզ չէ ,,մնացածը հանել,, արտահայտությունը: Այդ առումով անհրաժեշտ է պարբերությունը խմբագրել:
	1. Ընդունվել է

2. Ընդունվել է

3. Ընդունվել է

4. Ընդունվել է 

5. Ընդունվել է

6. Ընդունվել է

7.Ընդունվել է
	1. Նախագծի <<6.2>> կետի 3-րդ ենթակետում <<որոշման>> բառն  փոխարինվել է <<վճռով>> բառով:

2. Նախագծի 1-ին կետի 3-րդ ենթակետի <<ժդ>> պարբերությունում  հստակեցվել է, որ տնային պայմաններում խնամք տրամադրող կազմակերպության խումբը կատարում է հաճախորդի տնային այցելություն մեկ շաբաթյա ժամկետում:

3. Նախագծի 1-ին կետի 3-րդ ենթակետի <<ե>> և <<զ>> պարբերություններում <<բնակության վայրի գործակալություն>> արտահայտությունը խմբագրվել է, այն փոխարինվել է <<բնակության վայրի համալիր սոցիալական ծառայությունների տարածքային կենտրոն>> բառերով:

4. Նախագծի նախաբանը խմբագրվել է, հղում է արվել <<Սոցիալական աջակցության մասին>> ՀՀ օրենքին:

5. Նախագծի 1-ին կետի 2-րդ և 3-րդ ենթակետերում <<տարեցներ>> բառը փոխարինվել է <<ծերեր>> բառով:

6. Առաջարկված բոլոր փոփոխությունները կատարվել են:

7. Նախագծի 1-ին կետի 3-րդ ենթակետի ,,ի,, պարբերությունը խմբագրվել է:











